
		ETXE HUTSEAN

		Bitartean ibillico dira becatutic becatura amilduaz; oraiñ pensamentu batean, gueroseago itz loyak gozotoro aditzean: oraiñ escuca, edo queñada batean, guero musu edo laztanetan: oraiñ ipui ciquiñac contatzen, guero dantzan, 
edo dantza ondoan
alberdanian.

			Gurasoei, in memoriam



			Bizitza atzo da:

			ezin kenduko diguten

			lur bakarra.

		

		
			Etxe hutsa

			Egunak dira

			ez naizela etxe hutsera etorri.

			Egunak.

			Postontzia ireki dut:

			gutunak eta izarrak daude,

			eguerdi beteren bat.

			Laugarren solairura noa.

			Hirurogeita hamabost mailak

			igo ditut,

			eta maila bakoitzean ahanztura bat

			datorkit gogora.

			Txirrina jo eta zerua zabaltzen da,

			baina oihartzunak ez du erantzuten.

			Giltzaria atera, sartu egin naiz.

			Aita, ama, diot hoska,

			begiak blai, bihotza uzkur.

			Isilik da oro, gurasoak joanak dira.

			Gutunek didate esaten: “Laster itzuliko dira”.

			Eta nik irribarre egiten dut, ezerezari begira.

			Egunak dira, bai, egunak,

			ez naizela etxe hutsera etorri.

		

		
			Hirurogeita hamabost maila

			Etxe hutsean

			nire begi malkotan

			leher eginak.

			
				 Portzelanazko

				hezurren gainean zut,

				etxea, mundu.

			

			Ez izan beldur

			bakardadeari: ja

			mundu-oste zara.

		

		
			Kabineta

			Argia piztu dut.

			Dena bere lekuan dago.

			Sarrerako kabinetak hartzen nau,

			hamabost tiraderen besarkadaz.

			Ausaz, bat dut irekitzen:

			bertan, hortzik gabeko giltzari bat,

			erloju lokartu bat,

			amets-sorta bat

			eta inauterietako sudur bat topatzen ditut.

			Oraindik beste hamalau dauzkat.

			Horietako batean (bederen)

			behiala itsasoa gordetzen genuen.

		

		
			Geldirik da oro, 

			ahanzturaren hautsa

			musuz harrotuz.

			
				 Zer kabitzen den

				kabineta gainean?

				Izan ginena.

			

			Ate gainean

			eguzkilore-irria

			sorgin-uxaka.

